
Huisbesoek Oktober 2009

God ontmoet sy kinders

Omdat liturgie in wese ‘n tweegesprek is, is ons oorkoepelende tema hierdie jaar Gesprekke met God (liturgie).   Die volgende fasette is kwartaalliks aan die orde gestel:

· God ontmoet sy kinders (Ontmoetingsdiens)

· Ons buig voor God (Verootmoedigings- en versoeningsdiens)

· God praat (Woorddiens)

· Ons antwoord (Antwoorddiens)

Ons gee hierdie kwartaal aandag aan Ons dankbare antwoord (Antwoorddiens). Vir eie voorbereiding versoek ons u om asseblief ook die Sinodebesluite oor die Dankdiens (volg na huisbesoekbrief) deur te lees .

2.
Huisbesoekbrief

2.1.
Skrifgedeelte: Lees Nehemia 12:27-47

2.1.1. Skrifgedeelte

Inleiding

Jerusalem se mure is met die seën van die Here herbou.  Vir drie geslagte het die Israeliete na hierdie dag uitgesien.  ‘n Inwydingsfees wat in werklikheid ‘n dankfees aan die Here was, vind nou plaas.

Dankbaarheid beteken nuwe persoonlike toewyding aan die Here. Hoe het die Israeliete dit gedoen?

..................................................................................................................................................

..................................................................................................................................................

..................................................................................................................................................

Dankbaarheid is ook aktiewe lofprysing van God. Hoe het die volk dit gedoen? Wat is opvallend van hulle optrede?

..................................................................................................................................................

..................................................................................................................................................

..................................................................................................................................................
Dankbaarheid lei tot verbeterde dienswerk vir die Here. Hoe het die volk hulle praktiese diens aan die Here verbeter? 

..................................................................................................................................................

..................................................................................................................................................

..................................................................................................................................................

Wat is die groot kenmerk van die volk se dankbaarheid teenoor die Here?

..................................................................................................................................................

..................................................................................................................................................

..................................................................................................................................................

2.1.2.  Erediens

Die Dank- of Antwoorddiens is die gemeente se antwoord op al die voorafgaande liturgiese hoofmomente, naamlik die Ontmoetingsdiens, die Verootmoedigings- en Versoeningsdiens en die Woorddiens. God roep veral deur die Woorddiens in die hart van die gemeente, gebed, aanbidding, dank en verootmoediging op.

Ons dankdiens vind eerstens gestalte in die gebed waarin die liturg die gemeente voorgaan. Wat moet die inhoud van hierdie gebed wees sodat dit ware dankbare toewyding en lof aan die Here is?

..................................................................................................................................................

..................................................................................................................................................

..................................................................................................................................................
Die dankdiens vind verder gestalte in die gee van liefdegawes.  Op tasbare wyse bring ons ons dank aan God vir al sy genadegawes. Ons reik uit na ander in nood (vgl. 2 Kor 8:1-10; 2 Kor. 9:13-15). Hoe kan hierdie aspek van ons dankbaarheid nog verder verbeter word?

..................................................................................................................................................

..................................................................................................................................................

..................................................................................................................................................
Die dankdiens vind verder gestalte in die sang. In die sang is die gemeente as geheel aan die woord. Sang is uiting van Geesvervuldheid (Ef. 5:18,19) en verdien daarom elke lidmaat se volle aandag en betrokkenheid. Elkeen moet hartlik hieraan meedoen en mekaar ook deur samesang versterk, vermaan en onderrig.

Ons gemeente het die gawe om goed te kan sing. Hoe kan ons seker maak dat dit nie net lekker sing is nie, maar ware aanbidding en lof aan die Here?

 .................................................................................................................................................

..................................................................................................................................................

..................................................................................................................................................
Kan oomblikke van stilte in die erediens bydra tot ‘n verbetering van ons dankdiens?  Hoe sou dit hanteer moes word?  Het die moderne mens nie afgeleer om stil voor God te raak nie?

.................................................................................................................................................

..................................................................................................................................................

..................................................................................................................................................
2.1.3. Dankdiens moet voortgesit word in die lewe

Die dankdiens aan die Here eindig nie die oomblik as die erediens verby is nie. Dit moet voortgesit word in ons praktiese lewe van elke dag.

Watter raad kan ons aan lidmate gee om die dankdiens in hulle persoonlike en gesinslewe voort te sit? Dink aan die volgende aspekte:

Nuwe toewyding aan die Here

Lof en dankbetuiging

Verbeterde dienswerk aan die Here
.................................................................................................................................................

..................................................................................................................................................

..................................................................................................................................................

Ons bid jou ‘n baie geseënde huisbesoek toe!

Onthou: Jy is ‘n gestuurde van die Here en gaan in sy Naam en krag jou werk doen!

Sinodebesluite ivm Dankdiens

9. Die Antwoorddiens (Responsoria)

9.1 Die Responsoria is antwoord van die gemeente op al die voorafgaande handelinge, nl. die introïtus, die skuldbelydenis (absolusie) en die Woorddiens as toedeling van genade en tug van God.

9.1.1 Sake waarvan die Sinode kennis kan neem

9.1.1.1 Die Heilige Gees sorg dat die samekoms van die gemeente 'n ontmoetingskarakter dra waarin die ontmoeting, aanbidding en belewing van verbondsgemeenskap plaasvind. Dit sluit in die intrede van God in die midde van die amptelike samekoms van die gemeente. Die ontmoeting van God met sy volk kom tot uitdrukking in die kragtige Woorddiens, waar God sy volk vermaan, vertroos en sy genadegawes meedeel. Hierdie Woorddiens is die deurslaggewende handeling in die samekoms en die Responsoria (antwoord in aanbidding en dank) kan net plaasvind op grond van die Woorddiens. In die Responsoria kom normaalweg die aanbidding deur gebede waarin die voorganger die gemeente voorgaan, en die gebede wat die gemeente sing, asook die liefdegawe na vore. Omdat dit antwoord van die gemeente is, kan die geloofsbelydenis en skuldbelydenis ook by uitsondering hier voorkom.

9.1.1.2 Die prediking is die knooppunt in die ontmoeting in die samekoms, want God kom aan die woord en die prediking het die Woord as opdrag. Maar ook die gemeente kom aan die woord, want prediking wat in die gemeente ingedra word, het 'n belydenis en getuieniskarakter, dit is napraat van God. God roep deur die Woorddiens gebed, aanbidding, dank en verootmoediging in die hart van die gemeente op. Hierdie gebed van lofprysing, aanbidding, skuldbelydenis, dank en smeking/voorbidding kom tot uitdrukking in gebede waarin iemand die gemeente voorgaan en gebede wat die gemeente sing.

9.1.1.3 Hierdie Responsoria is die gemeente se aktiwiteit en as antwoord op God se genadetoedeling is die handelinge in die Responsoria as verootmoediging, belydenis en aanbidding die gemeente se belangrikste liturgiese handelinge en daarom liturgies onmisbaar.

Besluit: Kennis geneem van punt 9.1.1.

9.1.2 Sake waaroor die Sinode moet besluit

9.1.2.1 Alhoewel die gemeente deurlopend antwoord op God se spreke kulmineer die gemeente se respons in die Antwoorddiens. Daarom is die Antwoorddiens die antwoord van die gemeente op al die voorafgaande liturgiese hoofmomente, naamlik die Ontmoetingsdiens, die Verootmoedigings- en Versoeningsdiens en die Woorddiens. God roep veral deur die Woorddiens in die hart van die gemeente, gebed, aanbidding, dank en verootmoediging op.

Besluit: Goedgekeur soos gewysig (wysiging reeds aangebring - Deputate Handelinge).

9.1.2.2 Die antwoord van die gemeente op die ontmoeting met God tot nou toe geskied deur gebed, Christelik handreiking en sang. Die gebed van die gemeente kan geskied by wyse van die voorganger wat die gemeente voorgaan en by wyse van gebede wat deur die gemeente gesing word.

Besluit: Goedgekeur soos gewysig (wysiging reeds aangebring - Deputate Handelinge).

9.2 Die respons deur die gemeente

9.2.1 Die "amen" van die gemeente

9.2.1.1 Sake waarvan die Sinode kennis moet neem

9.2.1.1.1 Die "amen" na die preek is nie die "amen" van die prediker nie, maar die "amen" van die gemeente waarmee die boodskap so toegeëien word dat dit nou die preek van die gemeente word.

9.2.1.1.2 Die gebed in die samekoms is die gemeente se gebed. In die samekoms is die gemeente 'n gemeenskap van bidders. 'n Uiters belangrike voorvereiste vir verenig-wees-in-gebed is opregtheid van sowel die voorbidder as die saambidders. Die saambid kan grootliks versterk word as die woord "amen" in die regte lig gesien word. In die Ou-Testamentiese, Sinagogale en Nuwe-Testamentiese liturgieë is die "amen" 'n handeling van die gemeente en nie van die voorganger nie. In die Middeleeue word die "amen" van die gemeente weggeneem, maar die Reformatore het die aktiwiteit van die gemeente herstel, maar die "amen" is nie op alle plekke aan die gemeente teruggegee nie. Met die "amen" word die inhoud van die gebed amptelik deur elke bidder as sy of haar eie toegeëien.

9.2.1.1.3 Die "amen" van die gemeente is baie belangrik by die bevestiging van die geloofsbelydenis. Omdat gemeentes meestal nie die geloofsbelydenis almal saam hardop bely nie, is die bevestiging deur die "amen" aan die einde daarvan van die grootste belang.

Besluit: Kennis geneem van punt 9.2.1.1.

9.2.1.2 Saak waaroor die Sinode moet besluit

9.2.1.2.1 Die "amen" aan die einde van handelinge soos die prediking, gebede en geloofsbelydenis is die gemeente se instemmende belydenis en bevestiging. Dit is die vasgryp aan wat God in sy verbond beloof en die bevestiging van wat bely en gebid is (vgl. Kategismus, Sondag 52). Ter wille van goeie orde gaan die voorganger die gemeente hierin voor of laat dit saamsing.

Besluit: Goedgekeur soos gewysig (wysiging reeds aangebring - Deputate Handelinge).

9.2.2 Die respons van die gemeente deur gebed waarin 'n voorganger voorgaan

9.2.2.1 Sake waarvan die Sinode kennis moet neem

9.2.2.1.1 In die Rapport voor die Sinode van 1985 (Acta 1985:416, 417) verwys die Deputate na die onderskeid wat die Reformatore in die Sestiende eeu tussen die gebed vóór en ná die Woorddiens gemaak het. Die epiklese voor die Woorddiens was kort en het uit lofprysing bestaan en het oor verligting deur die Gees ter wille van die hoor, verstaan en toe-eiening van die Woord gegaan. Die gebed na die Woorddiens was die hoofgebed wat deur die Woord opgeroep is. Dit het uit aanbidding, skuldbelydenis, dank, voorbidding en smeking bestaan. Die Sinodes van 1927 (Acta 1927:80) en 1955 (Acta 1955:405) het die lang gebed tussen Skriflesing en prediking geplaas, sonder motivering waarskynlik omdat dit as 'n ou gebruik uit Nederland geërf is.

9.2.2.1.2 Die Beswaar wat op die Sinode van 1994 geslaag het oor ongemotiveerde besluite, raak ook die liturgiese plek van die gebede. Die opdrag van 1994 sluit verder die inhoud van gebede in die samekoms van die gemeente in.

9.2.2.1.3 Die aanbidding in gebede waarin 'n voorganger die gemeente voorgaan, kan alleen in Gees en in waarheid plaasvind. "In die Gees bid" (Ef 6:18) is om kinderlik God as Vader te ken en in eerbied en vertroue innig met die Vader te praat en tegelyk bewus te wees dat die woorde wat die gemeente uitspreek, deur die Gees geheilig en tot in die Vaderhart ingedra word.

9.2.2.1.4 Die Woord roep gebed op (bv. Ps 51; Luk 17:12-19; Ef 3, waar die gebed vir Woordopenbaring onderbreek word, vgl. vers 1 en 14). Die openbaring van wie God is en wat sy wil is, is 'n noodsaaklike voorwaarde vir gebed. Sonder gemeenskap met die Woord van God kan daar geen gebedsgemeenskap ontstaan nie.

9.2.2.1.5 Gebed is die geestelike intree in God se heiligdom, die regstreekse aanspreek van God, die belydenis van die bidders en die belangrikste deel van die gemeente se dankbaarheidslewe. J.D. du Toit sê dat stilte die geestelike ruimte is waarin die mens se gees die suiwerste op aanbidding voorberei. In Habakuk 2:20 word stilte aan die intree in die teenwoordigheid van God gekoppel. Na die Woorddiens, voor die respons in aanbidding en verootmoediging, kan daar 'n kort stilte voor die gebed wees. Die gemeente is deur die Woorddiens meegeneem en in die gebed moet hulle tot 'n ander aksie oorgaan. Die stilte voor God, veral nadat die Woord van die Here gespreek het, is 'n wesentlike deel van die ontmoeting van die gemeente met God. Om stil te wees, is 'n groot aktiwiteit uit eerbied vir God se mag en heerlikheid.

9.2.2.1.6 In sy respons deur gebed waar 'n voorganger voorgaan moet die volgende aspekte tot hulle reg kom:

* Lofprysing, aanbidding en eer: Dit is die innigste en hoogste vorm van aanbidding, en daarom aanbid die gemeente God vir wie Hy is.

* Dank: Die gemeente dank die Here vir alles wat Hy gee en doen. Dit het betrekking op die gawes wat vir die aardse lewe nodig is, maar veral op die gawes wat God in en op grond van die verlossing van Christus gee.

* Skuldbelydenis: Gesamentlike skuldbelydenis van die sondige gemeente in die teenwoordigheid van die Heilige God is 'n noodsaaklike deel van die gemeenskaplike gebed. Dit is in die responsoria nodig wanneer die Woorddiens daartoe oproep. Andersins kan vanuit 'n ontmoeting met God se groot liefde die mens, steeds klein en nederig voor God in sy sondebesef, nou opklim tot God en dank, sy nood voorlê en voorbidding doen, soos dit behoort, en hom in verbondsgemeenskap verlustig.

* Voorbidding/smeking: Die gemeente mag en moet alles wat hulle nodig het, van die Vader in die hemel vra om daarmee sy kinderlike afhanklikheid van God te toon. Die gemeente moet voorbidding doen vir die kerk, mense in nood, owerhede en die wêreld.

* Beloftes: God het baie beloftes gemaak waarop die gemeente hom in sy gebede kan beroep (Ps 50:16; 119:38; Luk 11:13).

9.2.2.1.7 Die Sinode van 1985 het opdrag gegee dat die Formuliergebede herformuleer moet word (Acta 1985:417). Die Sinode van 1988 besluit egter dat die opdrag onuitvoerbaar is en dat van die opdrag afgesien word (Acta 1988:748, 749). Geen Sinode het die gebruik van die Formuliergebede verpligtend gestel nie, maar hulle aanbeveel vir gebruik en as riglyne en onderrig vir eie gebede. Omdat die huidige Formuliergebede nie in elke opsig aan die eise van ons tyd voldoen nie (taal, nood van die tyd) behoort meer klem gelê te word op die onderrigdimensie van die Formuliergebede.

9.2.2.1.8 Sinodes het besluit om die gebedshouding aan die vryheid van die kerke oor te laat. By die oorweging van die gebedshouding deur die kerke moet die volgende in aanmerking geneem word: In die Nuwe Testament word nêrens 'n gebedshouding voorgeskryf nie. Die aard van die gebed bepaal die gebedshouding. Omdat ons kerkgeboue nie ingerig is daarvoor dat lidmate kan kniel nie, sou die ootmoedige houding van sit by skuldbelydenis en die epiklese-gebed 'n bepaalde uitdrukking van liggaamstaal wees. Na die Reformasie was daar in die plekke van aanbidding slegs enkele los stoele en die mans het die hele diens deur gestaan. In die tyd van Voetius het die vroue ook staande saam met die mans aanbid. Die praktyk dat vroue in die koue Europa voetstoeltjies met kole saamgebring het en daarom nooit in die diens kon opstaan nie, het skynbaar die begin van die gebruik gevestig dat mans onder die gebed moet staan en vroue moet sit. Die gebruik is versterk deur die Puriteine se invloed wat onderskeid tussen mans en vroue se gebedshouding gemaak het op 'n beroep (ten onregte) op 1 Kor 11:7, 8. Die enigste maatstaf is dat daar in geen ander liturgiese handeling onderskeid in liggaamshouding gemaak word tussen mans en vroue nie. Dit is nie Skriftuurlik te verantwoord dat mans en vroue verskillende gebedshoudings inneem nie. Die gebedshouding is egter nie 'n beginsel nie en bejaarde lidmate of lidmate wat nie maklik kan staan nie, hoef nie te staan nie. Hulle innerlike houding teenoor die Here is deurslaggewend. Die mees verkieslike is dat die hele gemeente dieselfde gebedshouding inneem.

9.2.2.1.9 Ander voorgangers kan ook in sekere handelinge van die gemeente die gemeente voorgaan. Besluite hieroor is reeds geneem ten opsigte van die lees van die Formuliere en die voorgaan in gebede. Die Bedienaar van die Woord bedien kragtens sy roeping die Woord deur die prediking en bedien die sakramente. Maar die diens van die gebede, die lees van die Wet en die Selfstandige Skriflesing kan deur die kerkraad aan ander voorgangers toevertrou word. Die voorgangers moet in alle gevalle goed voorberei wees, ook met die oog op voorgaan in die gebed.

Besluit: Kennis geneem van punt 9.2.2.1.

9.2.2.2 Sake waaroor die Sinode moet besluit

9.2.2.2.1 Die liturgiese plek van gebede in die samekoms word aan die vryheid van kerke oorgelaat, met die riglyn dat die gebed om verligting voor die Woorddiens plaasvind en die omvattende gebed van lofprysing, aanbidding, dank, verootmoediging en skuldbelydenis en smeking/voorbidding in die Antwoorddiens, omdat aanbidding deur die Woorddiens opgeroep word

Besluit: Goedgekeur soos gewysig (wysiging reeds aangebring - Deputate Handelinge).

9.2.2.2.2 Die liturgiese handeling van stilte na die Woorddiens, voor die aanbidding as antwoord op die Woorddiens, word aan die vryheid van die kerke oorgelaat.

Besluit: Goedgekeur.

9.2.2.2.3 In die gebede in die samekoms van die gemeente behoort die volgende onder andere aandag te kry: verligting van die Gees ter wille van die Woorddiens, aanbidding, skuldbelydenis, dank, smeking vir die nood van die gemeente en voorbidding vir die kerk, owerhede en sondige wêreld, asook die beroep op die beloftes van God (bv. Neh 1:8-10; Luk 11:13).

Besluit: Goedgekeur soos gewysig (wysiging reeds aangebring - Deputate Handelinge).

9.2.2.2.4 Die liggaamshouding behoort te pas by die liturgiese betekenis en wese van die gebed en altyd eerbied te betoon in die wete dat die Drie-enige God aangeroep word. Die gebedshouding van die hele gemeente word aan die vryheid van die kerkraad oorgelaat.

Besluit: Goedgekeur soos gewysig (wysiging reeds aangebring - Deputate Handelinge).

9.2.2.2.5 In die lig van Sinodebesluite in 1988 oor die hervertaling en gebruik van Christelike gebede, besluit die Sinode om dit nie weer in die Psalmboeke op te neem nie.

Besluit: Afgekeur.

Motivering:

1. Die nie opneem van die Christelike gebede in die Psalmboek is ‘n redelike ingrypende saak.

2. Die behoefte aan riglyn-gebede by verskillende geleenthede bestaan steeds.

9.2.3 Die aanbidding en ander response deur die gemeente deur die sing van Psalms

9.2.3.1 Sake waarvan die Sinode kennis kan neem

9.2.3.1.1 In sommige Psalms en Skrifberymings is God aan die Woord en praat Hy met sy volk (o.a. Ps 78; 82 en Skrifb 6). Die meeste van die Psalms verwoord die volk (of digter) se aanbidding van, verootmoediging voor en smeking tot God. In die lig hiervan het 'n Psalm en Skrifberyming 'n selfstandige liturgiese funksie en nie bloot die funksie om "met die oog op..." 'n ander liturgiese handeling plaas te vind nie. Dit gaan, soos by die liturgiese handelinge in die Ou Testament om die herinnering aan en herdenking van God se groot dade in die verlede, die God wat steeds groot dade doen onder die volk wat aanbid.

9.2.3.1.2 Sang en begeleiding is diensbaar aan die woorde waarmee met God in die liturgie gekommunikeer word omdat die gemeente daarin as geheel aan die woord kom. Die Psalm en Skrifberyming dien as 't ware as Formulier om in eenheid te aanbid, smeek, bely, prys, verheerlik en te verootmoedig, ens. Omdat sang die uitnemende geleentheid bied van eenvormige handeling deur die hele gemeente, moet die aantal liedere wat gesing word en die aantal verse van elke lied nie deur ander handelinge beperk word nie. Sang is geïnspireerde woorde wat die gemeente se gesindheid van eerbied en liefde tot God tot uitdrukking bring.

9.2.3.1.3 Die gemeente bou mekaar op deur die gemeentesang. Daarom het baie Psalms die inhoud van aansporing om God te loof of om voor God te verootmoedig of om saam skuld te bely. Die gemeente mag nie deurgaans buite rekening gelaat word in die bepaling van die liedere wat in die samekoms gesing sal word nie. Die selfstandige plek van die lied in die samekoms gee die vryheid aan deelnemers om vooraf aan te dui watter Psalms en Skrifberymings die voorganger die gemeente kan laat sing. So sou die geleentheid gebied kan word aan lidmate om deel te hê aan die opbou van die gemeente deur Psalms en Skrifberymings.

9.2.3.1.4 Die besluite van die Sinode van 1955 beklemtoon die aktiwiteit van die gemeente in lied en die Sinodebesluite van 1985 die aantal strofes en die liggaamlike ekspressie tydens die sing van Psalms. Die Beswaarskrif wat voor die Sinode van 1994 geslaag het, verwys eksplisiet na die ongemotiveerde besluit van die Sinode van 1985 oor wissel- of beurtsang.

9.2.3.1.4.1 Reeds Dawid voer die wisselsang in waar soms priesters en Leviete mekaar afwissel en soms die volk. Die feit dat tempelkore in beurtsang met mekaar gesing het, blyk uit die wisselsangstruktuur van sommige Psalms (bv. Ps 136). Sommige Psalms is in vraag en antwoord gestruktureer (Ps 15, 24, 118). Die refrein in die Psalms was blykbaar 'n vaste liturgiese formule wat sterk in die kultiese opset gefigureer het (Ps 46, 80, 115, 118, 136). Die inhoud en bedoeling en skoonheid van die refrein kom meer tot sy reg wanneer beurtsang hier toegepas word.

9.2.3.1.4.2 Die paralellisme-struktuur van die Hebreeuse poësie het in die Sinagogale erediens wisselsang teweeggebring. Hierdie wisselsang is deur die Sinagogale erediens in die Nuwe- Testamentiese kerk ingedra, veral waar hulle Psalms gesing het. Die wonder van wisselsang loop van Eksodus 15 (die lied by die Rooisee) tot Openbaring 15 (die lied van die Lam). In Openbaring lees ons van afwisselende sang in die hemel (vgl. 4:8, 11; 5:9, 13, 14; 7:9; 11:17; 14:3; 15:3; 19:1). In die eerste eeue het die gemeentes van wisselsang gebruik gemaak, soos blyk uit die uitspraak van Plinius: "Dit is die Christene se gewoonte om ... bymekaar te kom en in Beurtsang Christus met lied te besing as God".

9.2.3.1.4.3 In die Reformasie het die beurtsangpraktyk 'n vaste plek in die Lutherse liturgiese lewe gehad. Daar is rede om te vermoed dat Calvyn dit ook in Straatsburg toegepas het. Maar dit het nie ten volle in die Calvinistiese liturgie 'n plek gekry nie.

9.2.3.1.4.4 Tans word daar in die Westerse liturgie 'n terugkeer tot die Ou- en Nuwe-Testamentiese gebruik van wisselsang in die Gereformeerde Kerke wêreldwyd ervaar. Dit hang saam met die behoefte aan 'n meer feestelike ontmoeting van die gemeente met God en die herstel van die dialogiese aard van die Christelike liturgie. Dit dra by tot die bewussyn van onderlinge meelewing in die samekoms van die gemeente, nl. dat die ontmoeting van God met die gemeente 'n ontmoeting van die gemeente onderling tot stand bring. Dit werk ook die strak rasionele benadering tot kerksang teë.

9.2.3.1.4.5 By wisselsang kan daar nie sprake wees van drama of konsert nie, want nie die musikale skoonheid is die doel nie, maar die Woord, wat so sterk kan spreek en deur die Gees in die harte van mense ingedra word. Wisselsang bly eenvoudige en hartlike gemeentesang, waarby die gemeente mekaar onderrig en versterk deur Psalms. Niemand bly dus passief nie. Die doel van wisselsang in die liturgie is nie om iets nuuts te bring nie (dit was al by die tempelkultus daar), ook nie om te eksperimenteer nie, maar omdat die wisselsang die ontmoetingskarakter van die liturgie, veral die ontmoeting van die gemeente onderling, dien.

Besluit: Kennis geneem van punt 9.2.3.1.

9.2.3.2 Saak waaroor die Sinode moet besluit

9.2.3.2.1 Die sang van die gemeente is ‘n belangrike onderdeel van die Antwoorddiens, maar as respons van die gemeente kom dit as liturgiese handeling ook in die ander hoofmomente van die liturgiese gang voor. Sang is diensbaar aan die woorde waarmee met God in die liturgie gekommunikeer word omdat die gemeente daarin as geheel aan die woord kom. Die lied dien as ‘t ware as Formulier om in eenheid te aanbid, smeek, bely, prys, verheerlik en te verootmoedig.

Besluit: Goedgekeur soos gewysig (wysiging reeds aangebring - Deputate Handelinge).

9.2.3.2.2 Waar sekere Psalms en Skrifberymings hulle daartoe leen, kan van wisselsang gebruik gemaak word. Dit word aan die vryheid van die kerke oorgelaat.

Besluit: Goedgekeur.

9.2.4 Die liefdegawe of Christelike handreiking

9.2.4.1 Saak waarvan die Sinode kennis kan neem

9.2.4.1.1 Die liefdegawe vorm deel van die responsoria, die antwoord van dankbaarheid op die Woorddiens. Met hierdie daad betuig die gemeente sy dank aan God vir die meedeling van sy genadegawes in die Woorddiens. Die Woorddiens roep die gemeente op tot die gee van sy gawes vir nood en vir die uitbreidingswerk van die Evangelie. Die ontmoeting van die genadige God, wat soveel liefde aan arme sondaars bewys het, wek by sy volk liefde, wat konkreet aan ander in Christelike handreiking betoon word.

9.2.4.1.2 Die Sinodebesluite oor die liturgiese plek van die liefdegawe word gehandhaaf (vgl. Acta 1985:419). Dit sou beter wees as in die betrokke gedeeltes eerder van "liefdegawe" as van "kollekte" en "barmhartigheidsdiens" gepraat word.

Besluit: Kennis geneem van punt 9.2.4.1.

9.2.4.2 Saak waaroor die Sinode moet besluit

9.2.4.2.1 Die liefdegawe of Christelike handreiking vorm deel van die antwoord van dankbaarheid op die Woorddiens. Met hierdie daad betuig die gemeente sy dank aan God vir die meedeling van sy genadegawes op tasbare wyse. Die gemeente moet goed ingelig wees, liefs die vorige Sondag, waarvoor die gawes bestem is.

Besluit: Goedgekeur soos gewysig (wysiging reeds aangebring - Deputate Handelinge).

Tydens hierdie jaar se huisbesoek gee ons  aandag aan ons ontmoetings met die Here. Ons fokus in besonder op wat ons persoonlik, huislik en gemeentelik doen wanneer ons God ontmoet, na Hom luister en Hom aanbid, godsdiens beoefen en Hom verheerlik (liturgie).

